
তথ্যবিবরণী                                                   
                                                 নম্বর : ২৩৬৫
নবীজীকে নিয়ে কটূক্তিকারীদের বিরুদ্ধে ব্যবস্থা নেওয়ায় 
ভারত সরকারকে তথ্য ও সম্প্রচার মন্ত্রীর ধন্যবাদ
গাইবান্ধা, ২৭ জ্যৈষ্ঠ (১০ জুন) :

নবীজীকে নিয়ে কটূক্তিকারীদের বিরুদ্ধে ব্যবস্থা নেওয়ায় ভারত সরকারকে ধন্যবাদ জানিয়েছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।
আজ সন্ধ্যায় গাইবান্ধা পৌর শহিদ মিনার প্রাঙ্গণে জেলা আওয়ামী লীগের সম্মেলনে প্রধান অতিথির বক্তৃতায় সম্প্রতি ভারতে এ ধরনের ঘটনা নিয়ে মন্ত্রী একথা বলেন। 

হাছান মাহ্‌মুদ বলেন, ‘রাসুল হযরত মুহাম্মদ (সাঃ) এর অবমাননা যেখানেই হোক, আমরা এর তীব্র নিন্দা জানাই। প্রতিবেশী দেশে যারা এ ধরনের বক্তব্য দিয়েছে, তাদের বিরুদ্ধে ভারত সরকার আইনগত ব্যবস্থা নিয়েছে, এ জন্য ভারত সরকারকে ধন্যবাদ।’

একইসাথে এ ধরনের ঘটনা নিয়ে অহেতুক বিভ্রান্তি বা উস্কানির বিরুদ্ধেও কঠোর ব্যবস্থার কথা বলেছেন সম্প্রচারমন্ত্রী। তিনি বলেন ‘প্রকৃতপক্ষে কোনো ধর্মের অবমাননাই আমরা বরদাশত করি না এবং অন্য দেশের ঘটনা নিয়ে কেউ যদি এ দেশে বিশৃঙ্খলার অপচেষ্টা চালায়, সেটি কঠোর হস্তে দমন করা হবে।’

এ প্রসঙ্গে মন্ত্রী বলেন, বঙ্গবন্ধুকন্যা প্রধানমন্ত্রী শেখ হাসিনা ইসলামের জন্য যা করেছেন, অতীতের কোনো সরকার তা করেনি। আলেম ওলামাদের শত বছরের পুরনো দাবি স্বতন্ত্র ইসলামি আরবি বিশ্ববিদ্যালয় কেউ প্রতিষ্ঠা করেনি, বঙ্গবন্ধুকন্যা করেছেন। বহু বছরের পুরনো কওমি মাদ্রাসার স্বীকৃতিও শেখ হাসিনাই দিয়েছেন, পাশকৃতদের সরকারি চাকুরিও দিয়েছেন। সারাদেশে স্থাপিত এক লাখ মসজিদভিত্তিক মক্তবের আলেম ৫২শ’ টাকা করে ভাতা পাচ্ছেন। এখন হজে যাবার সময় ঢাকায় ইমিগ্রেশন হয়ে যাচ্ছে। প্রতিটি জেলা-উপজেলায় ৫৬০টি মডেল মসজিদ প্রতিষ্ঠা হয়েছে, যা কেউ কখনো ভাবেনি।’

হাছান মাহ্‌মুদ বলেন, প্রধানমন্ত্রী শেখ হাসিনার নেতৃত্বে গত সাড়ে ১৩ বছরে প্রতিটি মানুষের ভাগ্যের উন্নয়ন হয়েছে, করোনার মধ্যেও দেশ এগিয়ে গেছে, নিজস্ব অর্থায়নে পদ্মা সেতু হয়েছে, বিশ্বে বাংলাদেশ আজ উন্নয়নের রোল মডেল। কিন্তু এ উন্নয়ন ও পদ্মা সেতু হয়ে যাওয়ায় বিএনপি ও তাদের কিছু মিত্রদের মাথা খারাপ হয়ে গেছে। তারা আবার ষড়যন্ত্রের জাল বুনছে। আওয়ামী লীগের প্রতিটি নেতাকর্মীকে তাই সতর্ক থাকতে হবে। 

এর আগে গাইবান্ধা জেলা আওয়ামী লীগ সভাপতি এড. সৈয়দ শামস উল আলম হিরু সম্মেলন উদ্বোধন করেন। পৌর আওয়ামী লীগের সভাপতি এড. শাহ মাসুদ জাহাঙ্গীর কবির মিলনের সভাপতিত্বে ও সাধারণ সম্পাদক এমারুল কবির সাবিনের সঞ্চালনায় জেলা আওয়ামী লীগের সাধারণ সম্পাদক মোঃ আবুবকর সিদ্দিক সম্মেলনে প্রধান বক্তার বক্তব্য রাখেন। 

বিশেষ অতিথি হিসেবে আওয়ামী লীগ নেতৃবৃন্দের মধ্যে বক্তব্য রাখেন সাংগঠনিক সম্পাদক সাখাওয়াত হোসেন শফিক, মাহবুব আরা বেগম গিনি এমপি এবং কেন্দ্রীয় সদস্য সৈয়দ আবদুল আউয়াল শামীম, হোসনে আরা লুৎফা ডালিয়া ও এড. সফুরা বেগম রুমি। 

#
 
আকরাম/নাইচ/রফিকুল/সেলিম/২০২২/২১৩০ ঘণ্টা
তথ্যবিবরণী                                                                                            নম্বর : ২৩৬৪
 
প্রান্তিক জনগোষ্ঠীর জীবনমান উন্নয়নে সরকার
অগ্রাধিকারমূলক কার্যক্রম বাস্তবায়ন করছে
                                        -- ধর্ম প্রতিমন্ত্রী
 
ইসলামপুর (জামালপুর), ২৭ জ্যৈষ্ঠ (১০ জুন) : 
 
ধর্ম প্রতিমন্ত্রী মোঃ ফরিদুল হক খান বলেছেন, দেশের প্রান্তিক জনগোষ্ঠীর জীবনমান উন্নয়নে শেখ হাসিনা সরকার অগ্রাধিকারমূলক কার্যক্রম বাস্তবায়ন করছে।
 
প্রতিমন্ত্রী আজ জামালপুরের ইসলামপুর উপজেলা পরিষদ সম্মেলন কক্ষে প্রান্তিক জনগোষ্ঠীর জীবনমান উন্নয়ন প্রকল্পের আওতায় ১ম, ২য় এবং ৩য় ব্যাচের প্রশিক্ষণ গ্রহণকারী ৯০ জন প্রান্তিক ব্যক্তির  মাঝে আর্থিক অনুদানের চেক ও সনদ বিতরণ  এবং ৪র্থ ও ৫ম ব্যাচে ‘৫ দিনব্যাপী সফ্‌ট স্কিলস প্রশিক্ষণ’ এর উদ্বোধন অনুষ্ঠানে প্রধান অতিথির বক্তৃতায় এসব কথা বলেন।
 
প্রতিমন্ত্রী বলেন, সবাইকে নিয়ে সরকার উন্নয়ন কার্যক্রম বাস্তবায়ন করছে। বিশেষ করে সমাজের অসচ্ছল ও পিছিয়ে পড়া জনগোষ্ঠীর জীবনমান উন্নয়নে সরকার বিশেষ প্রকল্প গ্রহণ করে তাদের উন্নয়নের মূল স্রোতধারায় অংশগ্রহণের জন্য বিশেষ প্রশিক্ষণ প্রদান করে যাচ্ছে। অঞ্চলভিত্তিক বিভিন্ন পেশার চাহিদার আলোকে সরকারের এ ধরনের প্রকল্ল বাস্তবায়নের ফলে অনেকেই অর্থনৈতিকভাবে স্বাবলম্বী হতে পেরেছে এবং নিজেদের পেশায় টিকে থাকছে।
 
অনুষ্ঠানে ধর্ম প্রতিমন্ত্রী ফরিদুল হক খান ইসলামপুরের কাসাঁ শ্রমিক, কামার, মুচি-সহ বিভিন্ন পেশার  ৯০ জন  প্রশিক্ষণার্থীর মাঝে চেক ও সনদ বিতরণ করেন এবং ১৫ জন ব্যক্তিকে  চিকিৎসা সহায়তায় ৩ হাজার টাকার করে আর্থিক চেক বিতরণ করেন।
 
ইসলামপুর উপজেলার নির্বাহী কর্মকর্তা তানভীর হাসান রুমানের সভাপতিত্বে অনুষ্ঠানে আরো উপস্থিত ছিলেন ইসলামপুর উপজেলা পরিষদের চেয়ারম্যান এডভোকেট এস এম জামাল আব্দুন নাসের বাবুল, জামালপুর জেলা সমাজ সেবা কার্যালয়ের উপপরিচালক রাজু আহমেদ,  ইসলামপুর পৌরসভার মেয়র আবদুল কাদের শেখ, ইসলামপুর উপজেলা পরিষদের ভাইস চেয়ারম্যান আব্দুল খালেক আকন্দ, মহিলা ভাইস চেয়ারম্যান রোজিনা আক্তার চায়না প্রমুখ।
 
#
 
আনোয়ার/নাইচ/রফিকুল/সেলিম/২০২২/২১০০ ঘণ্টা
তথ্যবিবরণী                                                                                            নম্বর : ২৩৬৩
 
দেশব্যাপী বৃক্ষরোপণ অভিযানে ছাত্রসমাজকে নেতৃত্ব দিতে হবে
                                                -- পরিবেশ ও বনমন্ত্রী
 
জুড়ী (মৌলভীবাজার), ২৭ জ্যৈষ্ঠ (১০ জুন) : 
 
পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, দেশকে সবুজ বাংলায় পরিণত করতে বর্তমানে দেশব্যাপী বৃক্ষরোপণ অভিযান চলছে। ছাত্রসমাজকে এ বৃক্ষরোপণ অভিযানে নেতৃত্ব দিতে হবে। স্কুল, কলেজসহ বিভিন্ন ধরনের শিক্ষা প্রতিষ্ঠানে ব্যাপকভাবে বৃক্ষরোপণ করতে হবে। বৃক্ষরোপণের  বিষয়ে জনসচেতনতা বৃদ্ধিতেও ছাত্রসমাজ গুরুত্বপূর্ণ ভূমিকা পালন করতে পারে। সকলে বৃক্ষরোপণ অভিযানে অংশগ্রহণ করলে দেশকে সবুজ বাংলায় পরিণত করার কাজ ত্বরান্বিত হবে।
 
মন্ত্রী আজ মৌলভীবাজারের জুড়ী পরিষদ মিলনায়তনে প্রধানমন্ত্রীর কার্যালয় হতে বাস্তবায়নাধীন ‘বিশেষ এলাকার জন্য উন্নয়ন সহায়তা’ শীর্ষক কর্মসূচির ২০২১-২২ অর্থবছরের বরাদ্দকৃত জুড়ী উপজেলার ক্ষুদ্র নৃ-গোষ্ঠীর শিক্ষার্থীদের মধ্যে শিক্ষা বৃত্তির চেক, সাইকেল বিতরণ এবং বিভিন্ন ব্যক্তি ও প্রতিষ্ঠানের মধ্যে ঐচ্ছিক তহবিলের অনুদানের চেক বিতরণ অনুষ্ঠানে প্রধান অতিথির বক্তব্যে এসব কথা বলেন।
 
পরিবেশমন্ত্রী বলেন, ২০২২-২৩ অর্থবছরে সামাজিক নিরাপত্তা বেষ্টনী খাতে বরাদ্দ ও উপকারভোগীর সংখ্যা বাড়ানো হয়েছে। এ খাতে নতুন অর্থবছরে ১ লাখ ১৩ হাজার ৫৭৬ কোটি টাকা বরাদ্দ রাখা হয়েছে। এ খাতে বরাদ্দ বেড়েছে ৫ হাজার ৯৬২ কোটি টাকা। এছাড়া ২০২২-২৩ অর্থবছরের জন্য সামাজিক নিরাপত্তা খাতে ১১ লাখ উপকারভোগী বাড়ানো হচ্ছে। তিনি আরো বলেন,  প্রধানমন্ত্রী শেখ হাসিনার সরকারের বাস্তবায়িত সামাজিক নিরাপত্তা কর্মসূচির বিধবা ভাতা, বয়স্ক ভাতাসহ বিভিন্ন ধরনের ভাতা দেশের প্রতিটি গ্রামে, প্রতিটি অঞ্চলে পৌঁছে যাচ্ছে। এর ফলে সেখানকার অর্থনৈতিক কর্মকাণ্ড বেগবান হচ্ছে যা দেশের সার্বিক উন্নয়নে গুরুত্বপূর্ণ ভূমিকা পালন করছে।
 
জুড়ীর উপজেলা নির্বাহী কর্মকর্তা সোনিয়া সুলতানার সভাপতিত্বে অনুষ্ঠানে অন্যান্যের মধ্যে উপস্থিত ছিলেন জুড়ী উপজেলা পরিষদের চেয়ারম্যান বীর মুক্তিযোদ্ধা এম এ মোঈদ ফারুক,  মহিলা ভাইস চেয়ারম্যান রঞ্জিতা শর্মা, ভাইস চেয়ারম্যান রিংকু রঞ্জন দাশ প্রমুখ।
 
#
 
দীপংকর/রাহাত/রফিকুল/সেলিম/২০২২/১৯৪৫ ঘণ্টা
তথ্যবিবরণী                                                   
                                           নম্বর : ২৩৬২

সমাজের অনগ্রসর মানুষের কল্যাণে সকল পদক্ষেপ গ্রহণ করছে সরকার 
                                                                     ---পররাষ্ট্রমন্ত্রী

ঢাকা, ২৭ জ্যৈষ্ঠ (১০ জুন) :
পররাষ্ট্রমন্ত্রী ড. এ কে আব্দুল মোমেন বলেছেন, সমাজের দুস্থ, অবহেলিত ও অনগ্রসর মানুষের কল্যাণে সরকার ব্যাপক কর্মসূচি বাস্তবায়ন করে যাচ্ছে। তিনি বলেন, দারিদ্র্য বিমোচনে সরকারের গৃহীত পদক্ষেপের ফলে ইতোমধ্যে অতি দারিদ্র্যের হার ১০.৫ শতাংশে নেমে এসেছে এবং ২০৩০ সালের মধ্যে ৩ শতাংশে নামিয়ে আনার লক্ষ্য নির্ধারণ করা হয়েছে। 

মন্ত্রী আজ সিলেটের বাগবাড়িতে সমাজসেবা অধিদপ্তরের সিলেট বিভাগের বিভিন্ন প্রতিষ্ঠানের নিবাসীদের অংশগ্রহণে বার্ষিক ক্রীড়া ও সাংস্কৃতিক অনুষ্ঠানে প্রধান অতিথির বক্তব্যে এসব কথা বলেন।

মন্ত্রী সমাজ সেবা অধিদপ্তরের মাধ্যমে প্রদত্ত বিভিন্ন সরকারি সহায়তার উল্লেখ করে বলেন, বয়স্ক ভাতা, বিধবা ও স্বামী পরিত্যক্তা ভাতা, অসচ্ছল প্রতিবন্ধী ব্যক্তিদের ভাতা, প্রতিবন্ধী শিক্ষার্থীদের জন্য শিক্ষা উপবৃত্তি, প্রাকৃতিক দুর্যোগ ও ঝুঁকি মোকাবিলা কর্মসূচির মাধ্যমে মানুষকে সহায়তা প্রদান করা হচ্ছে। তিনি বলেন, বঙ্গবন্ধুকন্যা শেখ হাসিনার নেতৃত্বে বর্তমান সরকার একটি উন্নত, সমৃদ্ধিশালী, স্থিতিশীল, অসাম্প্রদায়িক দেশ গড়তে কাজ করে যাচ্ছে-যেখানে সবার জন্য অন্ন, বস্ত্র, বাসস্থান, শিক্ষা, চিকিৎসা নিশ্চিত করা হবে।

অনুষ্ঠানে পররাষ্ট্রমন্ত্রী সমাজসেবা অধিদপ্তরের বিভিন্ন প্রতিষ্ঠানের নিবাসীদের অংশগ্রহণে কুচকাওয়াজ পরিদর্শন ও অভিবাদন গ্রহণ করেন। সিলেটের জেলা প্রশাসক মোঃ মজিবর রহমানের সভাপতিত্বে অনুষ্ঠানে অন্যান্যের মধ্যে বক্তব্য রাখেন বাংলাদেশ পুলিশের সিলেট বিভাগের ডিআইজি মফিজ উদ্দিন আহম্মদ, সিলেট মহানগর আওয়ামী লীগের সভাপতি বীর মুক্তিযোদ্ধা মাসুক উদ্দিন আহমদ, বাংলাদেশ জাতীয় সমাজ কল্যাণ পরিষদের সদস্য ও সাবেক সংসদ সদস্য সৈয়দা জেবুন্নেছা হক এবং সমাজসেবা অধিদপ্তরের সিলেট বিভাগের পরিচালক শহিদুল ইসলাম।

#
মোহসিন/রাহাত/রফিকুল/আব্বাস/২০২২/১৭৫৭ ঘণ্টা 

তথ্যবিবরণী                                                   
                                           নম্বর : ২৩৬১

কোভিড-১৯ সংক্রান্ত সর্বশেষ প্রতিবেদন

ঢাকা, ২৭ জ্যৈষ্ঠ (১০ জুন) :

স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল বৃহস্পতিবার সকাল ৮টা থেকে শুক্রবার সকাল ৮টা পর্যন্ত ২৪ ঘণ্টায় দেশে ৬৪ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১ দশমিক ৩৫ শতাংশ। এ সময় ৪ হাজার ৭৫৫ জনের নমুনা পরীক্ষা করা হয়েছে।        
গত ২৪ ঘণ্টায় কোভিড-১৯ এ আক্রান্ত হয়ে কেউ মারা যায়নি। এ পর্যন্ত ২৯ হাজার ১৩১ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৯ লাখ ৫ হাজার ৬৫ জন। 
#
কবির/রাহাত/রফিকুল/আব্বাস/২০২২/১৭০০ ঘণ্টা
তথ্যবিবরণী                                                   
                                     নম্বর : ২৩৬০
যারা পদ্মা সেতু নিয়ে সমালোচনা করে তাদের দেশপ্রেম নেই

                                          -এনামুল হক শামীম

ঢাকা, ২৭ জ্যৈষ্ঠ (১০ জুন) :

পানি সম্পদ উপমন্ত্রী এনামুল হক শামীম বলেছেন, যারা পদ্মা সেতু নিয়ে সমালোচনা করে তাদের দেশ প্রেম নেই। কারন নিজস্ব অর্থায়নে পদ্মা সেতু নির্মাণ বিশ্বের বুকে বাংলাদেশের মর্যাদা বাড়িয়েছে। প্রধানমন্ত্রী শেখ হাসিনা যে ওয়াদা করেন, তা বাস্তবে পালন করেন।

আজ রাজধানীর একটি হোটেলে শরীয়তপুর সাংবাদিক সমিতি, ঢাকার দ্বি-বার্ষিক সাধারণ সভায় প্রধান অতিথির বক্তব্যে তিনি এ কথা বলেন।

এনামুল হক শামীম বলেন, পদ্মা সেতু শেখ হাসিনার সাহসের প্রতীক। জাতির পিতা বঙ্গবন্ধু শেখ মুজিবুর রহমান বলেছিলেন, ‘আমাদের কেউ দাবায়ে রাখতে পারবে না’। পদ্মা সেতু হচ্ছে দাবিয়ে না রাখার প্রতীক। এ সেতু বিশ্বে বাংলাদেশকে অনন্য উচ্চতায় নিয়ে গেছে। বিশ্ববাসী প্রশংসা করছে।

উপমন্ত্রী বলেন, বঙ্গবন্ধুকন্যা শেখ হাসিনা ২০০১ সালের ৪ জুলাই মাওয়া ফেরিঘাটের কাছেই পদ্মা সেতুর ভিত্তিপ্রস্তর স্থাপন করেন। এখন বিএনপির মহাসচিব ফখরুল ইসলাম আলমগীর বলছেন, খালেদা জিয়া নাকি পদ্মা সেতুর উদ্বোধন করেছিলেন। অথচ তাদের যোগাযোগ মন্ত্রী নাজমুল হুদা বলেছেন, খালেদা জিয়া পদ্মা সেতুর ভিত্তিপ্রস্তর স্থাপন করেনি। বিএনপির কাজই মিথ্যাচার করা।

সাংবাদিকদের উদ্দেশ্যে উপমন্ত্রী বলেন, সাদাকে সাদা এবং কালোকে কালো বলাই হচ্ছে সাংবাদিকদের কাজ। সমালোচনার জন্য সমালোচনা না করে গঠনমুলক সমালোচনা করলে সরকার সংশোধনের সুযোগ পায়। 

উপমন্ত্রী আরো বলেন, আওয়ামী লীগ সাংবাদিকবান্ধব সরকার। আওয়ামী লীগ সরকারই একমাত্র সাংবাদিকদের কল্যাণে কাজ করছে। অন্যরা সাংবাদিকদের উপর জুলুম নির্যাতন চালিয়েছে। পদ্মা সেতু নির্মাণের ফলে দক্ষিণবঙ্গের কি কি ইতিবাচক প্রভাব ফেলবে সেগুলো তুলে ধরতে শরীয়তপুরের সাংবাদিকদের প্রতি আহ্বাবান জানান তিনি।

শরীয়তপুর সাংবাদিক সমিতির সভাপতি মোজাম্মেল হক চঞ্চলের সভাপতিত্বে ও সাধারণ সম্পাদক আতাউর রহমানের পরিচালনায় অনুষ্ঠানে পপুলার লাইফ ইন্সুরেন্সের ব্যবস্থাপনা পরিচালক বিএম ইউসুফ আলী এবং শরীয়তপুর সমিতি ঢাকার সভাপতি আনিছুর রহমান পাহাড় বক্তব্য রাখেন। 

#

গিয়াস/মেহেদী/জুলফিকার/রেজ্জাকুল/শামীম/২০২২/১৬১১ ঘণ্টা 

তথ্যবিবরণী 



    



               নম্বর : ২৩৫৯
বাংলাদেশ জাতিসংঘের আন্ডার সেক্রেটারি জেনারেল মনোনীত

নিউইয়র্ক, ১০ জুন :
জাতিসংঘের আন্ডার সেক্রেটারি জেনারেল ও স্বল্পোন্নত দেশ, ভূবেষ্টিত উন্নয়নশীল দেশ ও উন্নয়নশীল ক্ষুদ্র দ্বীপ রাষ্ট্রসমূহের উচ্চ প্রতিনিধি হিসেবে নিয়োগ পেলেন জাতিসংঘে নিযুক্ত বাংলাদেশের স্থায়ী প্রতিনিধি রাষ্ট্রদূত রাবাব ফাতিমা। গতকাল জাতিসংঘ মহাসচিব আন্তোনিও গুতেরেজ এ নিয়োগের ঘোষণা দেন।
এই প্রথমবারের মতো বাংলাদেশ ফরেন সার্ভিসের একজন নারী কুটনীতিক জাতিসংঘের আন্ডার সেক্রেটারি জেনারেল হিসেবে নিয়োগ পেলেন। এই মূহুর্তে জাতিসংঘ সিস্টেমে একজন বাংলাদেশী নাগরিক হিসেবে রাষ্ট্রদূত রাবাব ফাতিমাই হতে যাচ্ছেন সর্বোচ্চ পদে নিয়োগপ্রাপ্ত ব্যক্তি। 

জাতিসংঘের উচ্চ পর্যায়ে রাষ্ট্রদূত রাবাব ফাতিমার এই নিয়োগ আন্তর্জাতিক অঙ্গনে বাংলাদেশের নিবিড় অংশগ্রহণ ও বাংলাদেশি পেশাদার কূটনীতিকদের গ্রহণযোগ্যতার বহি:প্রকাশ।
রাষ্ট্রদূত রাবাব ফাতিমা ১৯৮৯ সালে বাংলাদেশ পররাষ্ট্র সার্ভিসে যোগদান করেন। পররাষ্ট্র মন্ত্রণালয়ের মহাপরিচালকসহ বিভিন্ন গুরুত্বপূর্ণ পদে দায়িত্ব পালন করেন। 

#

মেহেদী/জুলফিকার/রেজ্জাকুল/মাসুম/২০২২/১০৩০ ঘণ্টা

